SOALAN NO. 19
PEMBERITAHUAN PERTANYAAN BAGI JAWAPAN LISAN

MESYUARAT PERTAMA,

PENGGAL KEEMPAT, PARLIMEN KETIGA BELAS

MAJLIS MESYUARAT DEWAN NEGARA
PERTANYAAN
:        JAWAB LISAN

DARIPADA
:
DR. MOHD NOR BIN HAJI MONUTTY

           
TARIKH

:
27 APRIL 2016  (RABU)
SOALAN

:

Dr. Mohd Nor bin Haji Monutty  minta MENTERI PEMBANGUNAN WANITA, KELUARGA DAN MASYARAKAT menyatakan tentang rancangan Kerajaan mengenai pendidikan keibubapaan dalam mempersiapkan kemahiran ibu bapa mendidik anak-anak era teknologi maklumat yang canggih.  
JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT 

Tuan Yang Di-Pertua,

Kementerian Pembangunan Wanita, Keluarga dan Masyarakat melalui agensinya Lembaga Penduduk dan Pembangunan Keluarga Negara (LPPKN) telah melaksanakan program pendidikan keibubapaan dalam mempersiapkan kemahiran ibu bapa mendidik anak-anak era teknologi maklumat seperti berikut:

a)  Keluarga@Kerja (Parenting@Work) 
Keluarga@Kerja (Parenting@Work) untuk memberi pendidikan keibubapaan bermula tahun 2007 yang mensasarkan ibu bapa di agensi kerajaan, swasta dan komuniti. Melalui Unit Keibubapaan Kreatif yang terdapat dalam modul Keluarga@kerja ini, ibu bapa diberi pengetahuan dan kemahiran untuk menggunakan daya kreatif dalam keibubapaan supaya dapat mempersiapkan diri mendidik, mendisplin dan menangani anak-anak di era teknologi maklumat yang canggih.   Ibu bapa  juga didedahkan dengan teknik mendisplin anak secara kreatif  serta menggunakan kaedah-kaedah kreatif  berkomunikasi dengan anak bagi  menyelesaikan konflik dengan berkesan disamping mengekalkan perhubungan yang positif.  Bagi tahun 2015, LPPKN telah menjalankan sebanyak 75 program Parenting@Work  yang mensasarkan 2,782 peserta.
b) Jelajah  Keluarga Bahagia

LPPKN telah bekerja sama dengan Suruhanjaya Komunikasi Multimedia Malaysia (SKMM) menerusi program Jelajah  Keluarga Bahagia untuk memberi maklumat kepada masyarakat khususnya keluarga berkaitan dengan peranan ibu bapa mendidik dan memantau anak remaja mengenai keselamatan siber. Program “Klik dengan Bijak” ini dapat mendidik ahli keluarga  mengenai kesedaran tentang keselamatan internet yang bermatlamatkan keselamatan, waspada dan tanggungjawab bersama.  Seramai 23,360 peserta yang hadir telah mendapat pendedahan melalui lapan (8) siri jelajah di negeri Kedah, Pulau Pinang, Perak, Melaka, Pahang, Terengganu, Sabah dan Sarawak.
c) Program Ilmu Keluarga@LPPKN

Program Ilmu Keluarga@LPPKN diwujudkan bagi meningkatkan kemahiran pengurusan rumah tangga yang lebih berkesan. Sejak 2006 hingga Disember 2015, sejumlah 12,674 kursus telah diadakan yang berjaya menarik penyertaan seramai 1.4 juta orang.

